
IKA MIKA ATALEAN PARTE HARTU NAHI BADUZU, GOGOAN IZAN IDATZIAK

GEHIENEZ 2.000 KARAKTERE IZANGO DITUELA. ALE BAKOITZEAN EZ DIRA BI

IKA-MIKA BAINO GEHIAGO ARGITARATUKO. IKA-MIKA BAT BAINO GEHIAGO IRIS-
TEN BADA, NOAUA!k IDATZI HORIETAKO BAT HURRENGO ALE BATEAN ARGITA-
RATZEKO ESKUBIDEA IZANGO DU. IDATZIA ARGITARATZE-DATA BAINA ASTEBETE

LEHENAGO EKARRI BEHAR DA.

NOAUA!k ez du bere gain hartzen IKA MIKA atalean eta, orohar, aldizkarian
adierazitako esanen eta iritzien erantzunkizunik.

Euskal Herrira!

Euskal presoak

Badok Amairu

Izen abizenak: Monika Zumeta
Sanz.
Adina: 42 urte.
Helbidea: Atxegalde.
Lanbidea: produkzio lanetan.

1.JAKIRIK GUSTUKOENA.
Arraina parrillan.

2. ZALETASUN BAT.
Jendea ezagutzea.

3. EZIN ZAITEZKE BIZI...
Bidaiatu gabe.

4. ZERI DIOZU BELDURRA?
Bakarrik bidaiatzeari.

5. LEKURIK EDERRENA?
Kostaldea.

6. LIBURU BAT.
“Atlas de la geografia humana”.

7.FILM BAT.
“La vida de los otros”.

8.BETE GABEKO AMETSA.
Argentinara bidaiatzea.

9. NORENGAN BERPIZTUKO

ZINATEKE?
Neronengan, neure buruari 
beste aukera bat emateko.

10. ASTEBURUKO PLANA.
Haurrekin mendi buelta.

11. HERRIRAKO PROPOSAMEN BAT.
Haurrentzako kultur aukera 
zabalagoa egotea.

12. DIRU-SARI POTOLOA IRABAZITA...
Orain baino lasaiago biziko 
nintzateke.

13. AZKEN HITZA.
Atxegaldeko Jai Batzordekoei; 
zorionak!

Monika Zumeta: “Ezin bizi, bidaiatu gabe”

HE R O R R E K E S A N

ARITZ GORRITI

Hiztegi bat eskuetan hartu eta harrotasuna eta harro-
keriaren definizioak zeintzuk diren irakurtzen badi-

ra, bien arteko aldea berehala ezagutuko dugu. Nafarroako
hainbat politikari bietako zein hitzekin lotu, hori norberak
erabaki dezala. 

Maiatzaren 27ko hauteskunde gauean hasi zen itxuraz,
amaierarik ez zuen telesaio luze bateko lehen atala. Ordutik,
gertakari asko izan da. Aktoreak, beti bezala, politikariak
izan dira. Ikus entzuleak, zoritxarrez, ezer egin ezinik, gerta-
tzen ari zirena irentsi ezinik, beti bezala, boto emaile nafa-
rrak.

Aktoreen artean, familia bat dago. Bertako kideen artean
ez dago konfiantza handirik. Seme-alaba batzuk jarrera alda-
keta bat eskatzen diete gurasoei, baina azken horiek kasurik
ere ez diete egin. Ordutik, etxetik alde egiteko mehatxuka
aritu dira. Azkenean, batzuek alde egin dute. 

Beste familia handi batekin harremanak nahi zituzten.
Orain gerturatu, bihar urrutiratu. Etzi, adiskidetu. Horrela
dabiltza, helburu bikoitzarekin; telesaioko gaiztoa paretik

kendu eta bere hutsunea ahal bezain laster betetzea.
Horrelako istorio luze eta gatazkatsuetan ezin baita ahaztu
gaiztoaz edo gaiztoez. Harrokeriaz, besteen eraman ezinez
gozatzen ari dena. Badaki amaieran, bera izango dela guz-
tien jaun eta jabe. Gainerakoez barre egiten du, bai baitaki
alferrikako lanetan ari direla. Eta ez hori bakarrik.
Gainerako horien artean ere ziur aski bada, hartu emanak
hobetzeko lanek ezertarako balio ez dutela pentsatzen due-
nik ere. 

Beraz, nor da nor? Badirudi horixe dela telesaio hau jarrai-
tu eta finantzatu duten ikus-entzuleek asmatu eta jasan
behar dutena. Azkenerako aktore batzuengan edo besteen-
gan jarritako konfiantza galdu dute. Telesaio horren amaie-
ra ezagutu nahi dute, eta zoritxarreko amaiera du askoren-
tzat; gaiztoak irabazi du. Ez dago aldaketarik. Telesaioa
amaitutakoan eta ikusi eta entzun dutena baloratzerakoan,
ondorio garbi bat atera dute; zoritxarreko amaiera baino
penagarriagoa, telesaila bera izan dela. Eta haien buruari gal-
detu diote: orduan, zertarako finantzatu horrelako aktoreak?

Ainhoa Azpiroz  -  Ai tor  Landaluze  -  Luis  Aranalde  -  Aritz  Gorri t i - Imanol  Ubeda -  Nerea  Zinkunegi  -  Idoia  Torregara i  -  Joxe  Piñas  -  Unai  Agirre  

Nafar(har)roa

Zubiaurrenea, 5
Telf: 943 37 10 42

Ehiztaria naiz eta lotsatuta nago

Goizeko zortziak dira eta ni eta Jai
makurtuta gaude, zelatan, eskope-

ta eskuetan tiro egiteko prest, Usurbil eta
Orio bitarteko trenbidearen ondoko erre-
karen bazter batean, kanaberen artean
ezkutatuta. Oso une bizigarria da, odola
sentitzen dut zainetan, borborrean.
Zakurrak ere nabaritzen du, eta erne-erne
dago. Eskopeta prest daukat, ukitu txiki
bat eta tiro-hotsa izango da nagusi inguru
isil honetan. Ehiztarien orgasmoaren une
gorena. Hegaztiak, brast, hegoak tolestu
eta lurrera eroriko da. Hainbat aldiz ikusi,
entzun, sentitu dudan eszena orgasmikoa.
Bihotz-taupadak buruaren albo bietan.

Zakurraren arnasa. Hegaztien mugimen-
duen zarata zuhurra. 

Eta bat-batean… TRENA. Ordua ez
dut ondo kalkulatu, kaka zaharra! Coitus
interruptus. Trenbidearen ondo-ondoan
nago. Tren-gidaria, bagoiak, barruko
argiak, leihoetako kristaletan jendea ezere-
zera begira. Batzuek ikusi egin naute,
makurtuta, zelatan, eskopeta eskuetan tiro
egiteko prest, Usurbil eta Orio bitarteko
trenbidearen ondoko errekaren bazter
batean, kanaberen artean ezkutatuta. 

Zertan nabil, hau lotsa! Gainera, trene-
an usurbildarrak ere joango dira, lanera
ordu honetan, seguru. Eskerrak eskopeta

eta Jai ditudala ondoan, bestela kaka egi-
nean nagoela pentsatuko luke batek baino
gehiagok. Erridikulua sentitu naiz.
Hurrengoan, play stationeko joko birtual
batez arituko naiz ehizan (baina ez dut une
orgasmikorik izaten). Edo bestela, peli
porno bat alokatuko dut bideo-makinan,
eta botak jantzita eta Jai eta eskopeta ondo-
an ditudala helduko naiz une goren horre-
tara (hartara, inork ez nau leihoko kristale-
tik ikusiko une goren horretan). Joer!
Berriro sentitu dut erridikulua, baina
hegaztiak, behintzat, bakean utziko ditut.

Lukas *

Ika-mika

* Ika-mikako gutunak ezizenarekin sinatuta joan daitezke, baina aldez aurretik egilearen izen-abizenak eta NA aurkezten badira, honako idatzian bezala.

Udal liburutegia, goiz eta arratsalde irekita
Aurrerantzean, larunbatero goizez irekita izango da Sutegiko egoitza

Sutegi ireki zenetik, asko izan
dira udal liburutegiaren ordu-

tegia zabaltzea eskatu duten herrita-
rrak. Ikasturte berriarekin batera
iritsi da notizia. Aurrerantzean,
udal liburutegia goiz eta arratsaldez
irekiko dute. Larunbat goizetan ere,
Sutegiko liburutegia zabalik izango
da. 

Indarrean da ordutegi berria.
Goizez, 10:00etatik 13:00era.

Arratsaldez, 16:00etatik 19:30era.
Hori astean zehar, astelehenetik osti-
ralera. 

Larunbatero zabalik
Baina hori ez da aldaketa bakarra

izango. Larunbatetan ere irekiko
dute udal liburutegia. Goizeko ordu-
tegiarekin, 10:00etatik 13:00era. 

Orain arte, hamabostean behin
zabaltzen zen, baina aurrerantzean
larunbatero irekiko dute. 

Sutegiko udal liburutegian jada

indarrean da ordutegi berria.

Irailaren 10ean, berriz ere ikastolara

Udarregi ikastolako irakasleak
lanean ditugu hilabete hasie-
ratik. Ikasleek, ordea, dato-

rren astelehenean ekingo diote ikastur-
te berriari. Baina itzulera gogorra izan
ez dadin, lehengo egunetan goizez
bakarrik joan beharko dute ikastolara. 

Haur Eskolako ikasleak, ordea, aste
honetan bueltatuko dira. Irakasleak aste-
lehenean hasi ziren lanean eta ikasleak
ostegun honetan hasiko dira Kalezarren
dagoen eskolara hurbiltzen.

Lanbide Eskolan ikasturte berriaren
aurkezpena ostiral honetan izango da.
Eskolak, ordea, irailaren 10ean hasiko
dira.

Zumarte Musika Eskolan ere, iraila-
ren 10ean hasiko dira klaseak. Datorren astelehenean hasiko da ikasturte berria Udarregin.

Lanbide Hastapen tailerrak 16 eta
21 urte bitarteko gazteei zuzen-

duta daude eta bi urteko epean ofizio
bat ikasi eta praktikak egiteko aukera
ederra dute. 

Lanbide Hastapen tailerretan izena
emateko, baldintza hauek bete behar
dira: 16-21 adin tartean izan, eskola gra-
duatua eskuratu ez, ikasketak utzi edota

langabezian dauden gazteei zuzenduta-
ko eskaintza da. 

2007-2008 ikasturterako matrikula-
zioa zabalik dago baina epe hori dato-
rren astean itxiko da, irailaren 14an.
Usurbilen, bi dira ikasi daitezkeen ogi-
bideak: sukaldaritza eta gozogintza,
edota ile-apainketa eta edergintza.

Harremanetarako telefono zenbakia
honakoa da: 943 360 465.

Sukaldari edo ile-apaintzaile,
usurbilen ikas daitezkeen

bi ofizioak dira.

Datorren astean amaituko da 
Lanbide Hastapen tailerretan matrikulatzeko epea



Aste hasieratik zabalik dago
ikasturte berrian, Etumeta-
AEK euskaltegian izena ema-

teko matrikulazio epea. Ordutegi eta
maila aldetik eskaintza zabala da.
Tartean, abian jarri nahi lukete berriz
“zerbitzu osagarria” izeneko eskaintza.
Lana edo beste arrazoiren bat tarteko,
zalantzak argitu edota etxeko lanak egi-
teko aukerarik ez duen ikasleari zuzen-
dutako aparteko klaseak. Euskaltegiko
irakasle eta arduradun Olatz
Urdanpilletak xehetasun gehiago.

NOAUA! Ikasturte berrian, berriz
ere “zerbitzu osagarria” abian jarriko
duzue? 

Olatz Urdanpilleta. Klaseetara etorri
ezin zutenei, etxeko lanak egin eta edo-
zein zalantza argitzeko eskaintza da “zer-
bitzu osagarria”. Askotan etxean une
egokirik ez da izaten eta euskaltegia
horretarako dago. Irakaslea tutore bezala
egongo da. Ahozkoa, mintzamena eta
gramatika lantzen dira. Aurten ikastur-
tea hasi baino lehen aukera hori zegoela
jakinarazi nahi genion jendeari. Iaz
gabonetako oporren ondoren hasi baiki-
nen.

N. Aurtengoan beraz, ikasturte hasie-
ratik martxan jarri nahi zenukete?

O. U. Hori da guk Udalari proposa-
tzen dioguna eta herriari luzatu nahi
geniokena. Hau froga bat da printzipioz;
goi mailetan eta behe mailetan, bina
ordu. Oso interesgarria da eta gehiagora
joan daiteke, beti ere erabilpenaren ara-
bera. 

N. Jada, matrikulazio epea zabalik
dago?

O. U. Irailaren 3az geroztik. Goizez
eta arratsaldez, izena emateko aukera
izango da. Printzipioz, ordutegi eta
maila guztietan. Maila guztiak izaten
saiatzen gara, baina hori, gero, osatutako
taldeen arabera ikusiko da. Lehen gau
eskolek arrakasta gehiago izaten zuten,
orain geroz eta gutxiago. Usurbilen
gutxienez seiko taldeak behar dira, baina
komenigarriena, defizitarioa ez izateko
egokiena hamarrekoa izatea da. Urriaren
1ean, hileko lehen astelehenean hasiko
da ikasturtea eta Sanjoanak arte luzatu-
ko da. 

N. Ikasturte berriari begira, bestelako
erronkarik?

O. U. Taldeak sendotu nahi genituz-
ke. Ikusten dugu Usurbil handitzen ari
dela. Badagoela jendea euskaraz ez
dakiena, alfabetatu gabe dagoena.
Euskaraz hitz egitea oso garrantzitsua da,
baina baita irakurtzen eta idazten jakitea
ere; adibidez, udaletxetik euskaraz zer-

bait iristen bazaigu, euskarazkoa idatzi
eta irakurtzea, ez erdarazkoa. Ulertzen ez
dena oso zaila da erakargarria izatea.
Erronka, pixkanaka Usurbil herri euskal
hiztuna izanik, euskaldun oso egitea
litzateke.

Olatz Urdanpilleta, euskara irakaslea

“Euskaltegian ondo pasatzen dute ikasleek”

Urriaren 1ean hasiko da
ikasturte berria euskaltegian.

Urria hasieran hasiko da ikastur-
te berria euskaltegian. Hori

dela eta, dagoeneko zabaldu dute izen
emateko epea. Aste hasieratik,
Etumeta-AEK euskaltegira goizez
11:00-13:00 edota arratsaldez 18:00-
20:00 artean hurbilduta matrikulazioa
egin daiteke. Edo 943 37 20 01 telefo-
no zenbakira deituta. Ikasle berrien
kasuan, proba bat egingo zaie. Ez da

azterketa bat, norberak duen euskara
maila ezagutzeko datu bilketa bat bai-
zik. Horren arabera, urrats edo maila
batean kokatzen laguntzeko. Gero,
ordutegiz eta mailaz aldatzeko aukera
ere izan daiteke. Baita euskaltegiz ere.
Hain zuzen, ikasle bati dagokion urra-
tsean talderik sortzen ez bada, aukeran
baitu Lasarte-Oriako euskaltegiko
eskaintza ere.

Irailaren 3an ireki zen matrikulazio-epea

“Euskara ikasi daiteke, lortu daiteke; baina

konbentzituta ez dagoenari, oso gogorra egingo zaio”
NOAUA! Euskalduntze lana eus-

kaldunona ere bai baita?
Olatz Urdanpilleta. Gaur egun,

denerako behar da EGA. Horrekin
euskaldun zaharrok kristoren kolpeak
hartzen ditugu. EGAk gauza asko bai-
titu. Euskaltegira EGAko klaseetara
joanda, asko dugu ikasteko.
Horregatik, beheragotik, alfabetatze-
tik hasi behar da, hizkuntza aberaste-
tik. Euskara lagun artean erabiltzeaz
gain, beste gauza askotarako balio du;
jendaurreko azalpenak emateko,
hitzaldi bat emateko… Euskaraz fun-
tzionatu behar dugun teoria gauza bat
da, baina liburua erdaraz erosten
dugu, bi ohar ditugunean erdarazkoa
irakurtzen da… Horrek gauza asko
erakusten du.

N. Horrekin lotuta, badirudi eus-
kaldun zaharra izanda AEK-ra ez
dagoela zertan joanik. Haientzat ere,
ordea, bada zuen eskaintza?

O. U. Alfabetatzeko klaseak daude,
oinarri oinarritik euskaraz irakurtzen
eta idazten jakiteko. Euskara batua
idazteko eta euskalki ezberdinetako
euskaldunak ulertarazteko oso garran-

tzitsua da. Baina euskara batuan hitz
egin edo idazteak ez du esan nahi gure
euskalkia txarra denik; alderantziz, oso
aberatsa da. Guk hitz egiteko geurea
mantendu behar dugu, baina horrega-
tik besteei ez zaie ulertzeari utzi behar;
adibidez, bizkaitarren bat datorrenean
askotan erdarara jotzen baita. Gauza
batek ez du bestea kentzen. Batua
gauza formaletarako erabili arren,
geure euskalkia da naturala. 

N. Lehen aldiz euskaltegian hasi
nahi duen horri zer esan?

O. U. Euskara ikasten hasi nahi
duenak, animatuta hasi dadila. Hasi
dadila, gogoa izateagatik eta interesga-

rria delako. Euskara ikastea ez da erra-
za. Euskaltegian ondo pasatzen da,
ibili diren ikasleek esango dute. Baina
lana egin behar da. Oso garrantzitsua
da euskaltegitik kanpo egiten den
lana, baina euskaltegikoa bezain
garrantzitsua. Euskara ikasi daiteke,
lortu daiteke, baina oso konbentzitua
ez dagoenari, oso gogorra egingo zaio.
Horregatik, motibazioa oso garrantzi-
tsua da, ikaskideek maila bera izatea
baino garrantzitsuagoa. Baita talde
giroa ere. Horrelakorik ez badago, edo
hain giro ona ez badago, ez da hain-
beste hitz egiten. 

Euskaltegian giro polita sortzen da ikasleen artean. 

ARITZ GORRITI ________________________

“Alfabetatze klaseak ere
badira, oinarri oinarritik 

euskaraz irakurtzen 
eta idazten jakiteko”

OLATZ URDANPILLETA

Irailaren 19an hasiko da soros-
le eta lehen sorospen ikasta-
roa. Lasarte-Orian eskainiko

dute ikastaroa baina usurbildarrek
ere izena emateko aukera dute.
Ikastaroaren iraupena hiru astekoa
da, irailaren 19tik urriaren 9a bitar-
te. Eskolak arratsaldez eskainiko
dituzte, astelehenetik ostiralera, eta
ordutegi honekin: arratsaldeko
19:00etatik 21:00etara.

Ikastaroan, kontuan izanik ez dela
beharrezkoa aurrez ezagupenik iza-
tea, egunerokotasunean aurki ditza-
kegun arrisku egoerei nola erantzun
ikasi ahal izango da. Bihotz eta biri-
ka susperketa, zauriak, hausdurak,
erredurak… Ezagupen oso arruntak
baina oso lagungarriak izan daitezke-
enak, oso modu eroso eta atseginean
ikasi daitezkeenak, teoria eta prakti-
ka uztartzen baitira.

Sorosle titulua
Gainera, ikastaro amaierako frogak

gainditzen dituenak, DYA Gipuzkoak
eskaintzen duen Sorosle Titulua esku-
ratu ahal izango du. Ez hori bakarrik.
Ikastaro hau gainditzen duenak
EHUrako 2 kreditu jasoko ditu.

Matrikularen prezioa 75 eurokoa da
(ikastarorako txostena barne). Ikasle
kopurua mugatua denez, izena emate-
ko edo informazio gehiago jasotzeko
hona hemen DYAren telefono zenba-
kia: 943 46 46 22.

Sorospen ikastaro berri bat 

antolatu du DYA Gipuzkoak 

Ikastaroa egiten duenak 
sorosle titulua jasoko du.

Kontxako bandera nork era-
mango duen argituko da igan-

de honetan. Hori eguerdiko
12:00etatik aurrera izango da.
Lehenxeago abiatuko da
“Errausketarik ez” lemapean egingo
den giza katea.

Igande honetan, eguerdiko
11:30ean, Kontxako hondartzan.
Deialdi hori egin du Errausketaren
Aurkako Herri Plataformen
Koordinakundeak. 

Opor garaian ere zeresanik eman du
errauste planten inguruan piztu den
eztabaidak. Herri Plataformen
Koordinakundeak aurreko astean adi-

tzera eman zuenez, “Donostiako Hiri
Antolamendurako Plan Nagusia alda-
tu behar izan dute, errauste planta
Zubietan kosta ahala kosta egiteko”.
Aldaketa horrek irregulartasun ugari
izan dituela salatu zuten koordina-
kundeko kideek, eta hori dela-eta ale-
gazioak aurkeztu dituzte. Guztira,
1.486 alegazio. Unai Agirre zubieta-
rrak prentsaurrekoan esan zuenez, ale-
gazioak egiteko epea abuztuan zabal-
du zuten, eta hamabost egunekoa
baino ez zen izan. Horrek herritarren
parte-hartzea galarazi zuela azaldu
zuen Unai Agirrek. Dena dela, herri-
tar askoren atxikimendua lortu dutela
ere aipatu zuen. 

Errausketaren aurkako giza katea Donostian

Aisialdiko begirale izateko 

ikastaroa antolatu dute

Buruntzaldeko udalek, tartean
Usurbilgoak, aisialdiko begira-

le izateko ikastaroa antolatu dute.
Ikastaroa Hernanin eskainiko den
arren, Buruntzaldea eskualdeko edo-
nork har dezake parte. Matrikula
200 eurokoa da (Buruntzaldetik
kanpoko ikasleek, ordea, 400 euro
ordaindu beharko dituzte). 

Urrian hasiko da eta ikasturte
osoko iraupena izango du, datorren
urteko maiatzean amaituko baita.
Hori bai, izena emateko epea iraila-
ren 10ean hasi eta irailaren 28an
amaituko da. Informazio gehiago
udaletxeko telefono zenbaki hone-
tan jaso ahal izango da: 943 371
999.

Ostegun honetan 
epaituko dute

Joxe Domingo Aizpurua 

Joxe Domingo
Aizpuruak gai-

xotasun larria du.
T r a t a m e n d u
zorrotz baten pre-
mia du eta hori
dela eta bitan atze-
ratu dute bere aurkako epaiketa.
Hirugarren atzerapen bat ere eska-
tu zuen bere abokatuak baina atze-
ra bota dute eta azken orduko
aldaketarik ez bada, ostegun hone-
tan epaituko dute Parisen. 

Izena emateko epea 
irailaren 10ean zabalduko da.

Bidaiatzeko poltsa, zapatilak, bizi-
kleta... eta ikurriña. Hutsik egin

gabe, txapelketa guztietara eramaten du
Amador Granadok. Bere lehiakideek
badakite podiumetik jaisterakoan,
argazki bat atera behar dutela ikurriña
eskuetan dutela. Irudian duzue kilome-
troko distantziako podiuma. Erdian da
garailea, Jody Condy ingelesa, irudiaren
ezkerretara Jiri Jezek txekiarra (bigarre-

na), eta eskubitara Amador Granado
usurbildarra.

Bitxia bada ere, iazko Munduko
Txapelketan ere, podiuma hala osatu
zen. Granadok aipatu digunez, “harre-
man estua dugu hirurok. Iaz, argazkia
atera eta gero, Jiri Jezek txekiarrak iku-
rriña eskatu zidan. Aurten, Bordelen
topo egin genuenean hala esan zidan:
`etxean daukat, nere logelan jarria´”. 

Ikurriña ahaztu gabe

Txirrindularitza Egokituaren
Munduko Txapelketa jokatu
berri da Bordelen

(Frantzian). Azken urteotan bezalaxe,
onenen artean izan da Amador
Granado usurbildar txirrindularia.
Kilometroko distantzian, hirugarren
geratu zen. Brontzezko domina eskura-
tzeaz gain, datorren urtean Txinan
ospatuko diren Olinpiar Jokoetarako
txartela ere lortu zuen. 

Bukatu da denboraldia Amador
Granadorentzat. Bordelen jokatu den
Munduko Txapelketan brontzezko
domina eskuratu eta gero hartu du atse-
den. Baina laster hasi beharko du gimna-
siora eta belodromora hurbiltzen.
Datorren urtean Txinako Olinpiar
Jokoetan hartuko du parte eta
Bordelekoa hobetu nahiko luke. 

Sprint olinpikoan, laugarren
40 urte dituen arren, lasterketa

garrantzitsuetan urduri jartzen den
horietakoa da. Hala aitortu zuen lehen-
go astean NOAUA!ri eskainitako elka-
rrizketan: “asko eskatzen diot neure
buruari. Olinpiar Jokoetara joateko
domina behar nuen. Urte osoan beste-
rik ez dut buruan izan”. Etxetik gertu
jokatu da aurtengo Munduko
Txapelketa. Bordeleko belodromoa,
gainera, ondo ezagutzen du Amador
Granadok. Baina abuztuaren 21ean, las-
terketa egunean, urduri zegoen.
“Adinean aurrera egin arren, gero eta

urduriago jartzen naiz”. Halere, ez zuen
hutsik egin. Pistan, kilometroko distan-
tzian bi baino ez dira munduan Amador
Granado baino hobeak. Britainia
Handiko Jody Condy, irabazlea; eta Jiri
Jezek txekiarra, bigarrena. Amador
Granado hirugarren izan zen. Bigarren
postuarekin amesten zuen baina bron-
tzezko dominarekin ere pozik itzuli da
etxera. Domina ez ezik, Txinako
Olinpiar Jokoetara joateko txartela ere
eskuratu baitu. 

Sprint olinpikoan ere hartu zuen
parte. Taldekako lana da sprint olinpi-
koa, hau ere pistan jokatzen da, baina
laugarren amaitu zuen Amadorren talde-
ak. Iaz, bigarren izan ziren. Hirugarren
lasterketa batean ere hartu zuen parte

Granadok. Errepideko lasterketan; baina
uste baino okerrago ibili zen.

Datorren urtean erretiratuko da
Usurbildarra ez da hasiberria. Bere

kirol ibilbidearen azken txanpan aurki-
tzen da. 40 urte ditu eta datorren urtekoa
bere azken denboraldia izango da. Beraz,
tartean lesiorik ez bada, Olinpiar
Jokoetan esango dio agur txirrindulari-
tzari. “Kristorena litzateke domina bate-
kin erretiratzea”. Baina ez da erraza izan-
go. Izan ere, Amador Granadok esan
digunez, “gogor datoz gazteak. Gero eta
zailagoa da domina eskuratzea”. Baina
Txinan datorren urtean jokatuko diren
Olinpiar Jokoetan partehartzea, bere
horretan, bada ospatzeko modukoa.

Aurten, Bordelen (Frantzian) jokatu da Munduko Txirrindularitza
Txapelketa eta Amador Granado onenen artean aritu da, beste behin ere.

Podiumeko hirukotea, ikurrina
eskutan. Eskubikoa da Amador.

Amador Granado, Munduko Txapelketan hirugarren 
Datorren urtean Txinan ospatuko diren Olinpiar Jokoetan izango da 

Sanestebanak 2007

Santioak 2007

Ez da berehalakoan ahaztuko
Atxegalden bizi izan den aste-
burua. Hamabost urte festak

eten zirela, eta Jai Batzordekoek pres-
tatu eta antolatutakoak emaitza argia
izan du; arrakasta. 

Indartsu itzuli dira Atxegaldeko festak.
Aspaldi hutsik ikusten zen auzoko plaza
leporaino bete da asteburuan ospatu
diren ekitaldietan. Herriko taldeen zein
Dj Larraren emanaldiek dantzan jarri
zituzten bertaratu zirenak. Egunez, hau-
rrentzako jokoak izan ziren, Jai
Batzordekoak soka dantzan trebeak zire-
la erakutsi zuten eta lehiarik ere ez zen
falta izan; mus txapelketa edota auzotar

batek irabazitako patata tortila lehiaketa.
Auzo bazkaria eta Gaztelumendi anaiek
girotutako bertso afarian, babesteko
jarritako karpa txuriak lekurik gabe gel-
ditu ziren. 

Baina bada etengabe entzun den abes-
ti bat ere. Jai Batzordekoek jaietarako
sortu eta abestu dutena. Asteburuan
zehar, oholtza gainean kantatu eta entzu-
ten joan ahala, denentzat dantzagarria-
goa zena.

Jaien hasiera bezala, amaiera ere ikus-
garria izan zen. Suziri, petardo argitsu eta
zezen suzkoarekin. Datorren urtera arte.   

Bestalde, jaietako errifaren zenbaki
irabazlea  275 izan zen; irabazlea orain-
dik ez da azaldu.

haurrek ere ez zuten aspertzeko betarik izan.
puzgarriak ikastolako plazan, eta joko ugari

marrazki lehiaketarekin batera auzoan.

festetako azken egunean, soka-dantza saio paregabea
eskaini zuten jai batzordeko kideek. merezitako txalo
ugari jaso zituzten. 

Jaiak argiz beteta amaitu ziren. suziriekin eta jende-
aren atzetik segika ibili zen zezen suzkoarekin.

dj larrak emanaldi bikoitza eskaini zuen eta bietan
plaza jendez bete zuen. 

Atxegaldeko festak indarberrituta itzuli dira

Angulak harrapatzeko ohitu-
rak neurri batean zerikusia
izan zezakeen, itsasorako ez

baina erriorako tradizioa zuen
Aginagan arraunlari talde batekin trai-
nerua osatu zenerako. 1931, 1932,
1956, 1957 eta 1960. urteetan traine-
rua atera eta bitan Kontxako bandera
irabazi zuten. Lehena 1957ko irailean
izan zen. 50 urte bete dira orain, eta
garai hartan arraunean aritu zirenak
omenduko dituzte larunbat honetan,
irailak 8. Tartean, Andres Bruño eta
Julian Pikabea.

NOAUA! Lehen bandera etxeratzetik
50 urtera, nola gogoratzen duzue estro-
pada hura?

Julian Pikabea. Lau jardunaldi ospatu
ziren. Lehen igandean irabazi egin
genuen. Bigarrenean, eguraldi txarra
zen. Jokatu genuen eta hura ere irabazi
egin genuen. Baina balizak zirela eta,
San Juanek protesta egin zuen eta bertan
behera geratu zen. Beste bitan atzeratu
ziren estropadak; eguraldi txarragatik eta
San Juanek Coruñara joan behar zuela-
ko Espainiako Txapelketa jokatzera.
Azkenean, aste tartean jokatu genuen eta
lehen baino errazago irabazi genuen; 24
segundo kendu genizkien. 

N. Bigarrena 1960an. Hura lortzeko
ere hainbeste buruhauste izan al ziren?

J. P. Batzuek “tongo” egin genuela
esan arren, hura garbia izan zen. Bi igan-
detan amaitu zen eta biak irabazi geni-
tuen. Itzuleran, banderarekin udaletxean
sartu ginen.

Andres Bruño. CAT-eko enkarga-
tuak deitu zidan, esanez, Aginagak
“tongo” egin zuela. Hala ziotela
Oriokoak. Haiek ere haien diruak joka-
tu zituzten. Nik orduan aurrena zein
iritsi zen galdetu nien. Aginaga eran-
tzun zidaten. Aurrena etortzen denak ez
du behin ere “tongo” egiten. 

N. Nola bizi izan ziren urte haiek
Aginagan?

A. B. Kontxako bandera ekarri genue-
nean jendea erotuta zegoen. Aginagak
sekula banderarik ez baitzuen ekarri. 

N. Zer kualitate zituen Aginagak?
J. P. Zaletasuna genuen. Olidenekin

hasi ginen. Hortik etorri zen trainerua
ateratzeko ideia. 

N. Usurbil eta Aginaga bat eginik
lehiatu zineten urte batean?

J. P. Ni, Imanol Ikutza, Xanti Zumeta
eta Antonio Urdangarin hasi ginen
Usurbilen. 1954an Usurbilekin bat
eginda atera ginen.

N. Handik gutxira, ordea, elkarren

aurka leku berean?
J. P. 1956an liskarra edo izan genuen.

Gorabeheraren bat tarteko haserretu
egin ginen. Usurbilek pentsatu zuen
trainerua ateratzea. Orduan, guk ere
beste traineru bat atera behar genuela
pentsatu genuen. 

N. Buruz burukoa zer moduz joan
zen?

A. B. Bi txanda ziren. Batean, San
Juan, Orio eta Hondarribia. Txanden
zozketan, usurbildarrek buruz buru
Aginagarekin nahiago zutela esan zuten.
Niri galdetu zidaten, ia zer esaten
genuen aginagarrak eta guk baietz.
Gustura! Hiru tripulazio onak txanda
batean izan nahi zituzten eta bestean,
desafioa egongo zenez... Horixe nahi
zuten antolatzaileek! Gu lehen kaletik,
hirugarrenetik Usurbil. Hamalau segun-
do kendu genizkion Usurbili. Hurrengo
igandean, itsaso barearekin minutu eta
26 segundo. 

N. Sailkapena nola geratu zen?
J.  P. San Juanek eraman zuen bande-

“600 laguneko Aginagarentzat, traineru bat atera

eta Kontxako bandera irabaztea izugarria izan zen”

Aginagarekin Kontxako bandera irabazitakoak dira

Andres bruño eta Julian Pikabea. 

“Kontxako bandera ekarri
genuenean jendea erotuta

zegoen. Aginagak sekula ban-
derarik ez baitzuen ekarri”

ANDRES BRUÑO

ra. Bigarren Orio.  Guk hirugarren saria
lortu genuen.  Hondarribia laugarren eta
Usurbil bosgarren.  

N. 1931n osatu zen, lehen aldiz,
Aginagako trainerua, ezta?

J. P. Urte hura izan zela diote. Gure
aita zen tartean. Patroia zen Oriokoa,
gainerakoak Aginagakoak. 

A. B. Badaezpadako koadrila zen. 

N. 1960an bertan eten zen taldea.
Zergatik?

A. B. Ordurako ere saltsa bagenuen,
baina orduan lehertu zen.

J. P. Haserretu bezala egin ginen.
Aspaldiko kontuak dira. Liskarra izan
genuen. Batzuek jarraitu nahi zuten
baina guk ez. Hortik Olidendarrak gure
bila etorri eta gu Oriora joan ginen. 

N. Horrenbestez, gerora ere beste
kolore batzuekin arraunean?

J. P. Oriorekin. Gero, Michelin-

Lasarterekin ere bandera pare bat ekarri
genituen. Zarautzen larunbat eguerdian
estropada jokatu eta arratsaldean seieta-
tik hamarretara lanera. Eta hurrengo
egunean berriz estropadak jokatzera. 

N. Mende erdi honetan, zertan alda-
tu da arraun mundua?

J. P. Asko. Prestaketan, ontziekin,
arraunetan…

A. B. Aginaga eta Usurbil atera gine-
nean, hamabost entsegu besterik ez geni-
tuen egiten. Eta guztiak ibaian. Behin
bakarrik atera ginen itsasora. Eta gero
zer itsaso egokitzen zen? Kristorena. 

N. Banderak irabaztean, orain bezala,
ontzi batean aireratzen al ziren?

A. B. Ez. Orduan Konstituzio plazara
eramaten zuten bandera. Gero, bazkaria
egiten genuen. 

J. P. Hiru sanpedrotar genituen gure-
kin. Haiek bandera hartuta San Pedrora
joan nahi zuten. Joan ginen baina berta-
ra ez ziguten sartzen utzi guardiek.
Handik bueltatu ginen. Gaua zenez,
bakoitza bere etxera.

N. Larunbatean omenaldia. Jendeak
zer gogoratzea nahi zenukete?

A. B. 600 laguneko Aginagarentzat,
traineru bat atera eta Kontxako bandera
irabaztea izugarria zen. Zerbaitegatik
hasi zen eta zerbaitegatik desegin zen.
Historia laburra baina bizia izan zen.

J. P. Egungo gazteek Aginagak bi ban-
dera lortu izana asko dela diote. 

Jai Batzordekoek egitarau berezia
prestatu dute mende erdiko

ospakizun eguna dela eta:

12:00 Meza Nagusia.
14:00 Herri bazkaria frontoian.
Ondoren, omenaldia.
Amaitzeko, trikitilariak.

Aginagako traineruak eskuratutako
bi banderak berriz aireratuko dira
irailaren 8an. Eguerdian hasiko den
meza nagusian berriz bedeinkatuko
dituzte eta. 

Handik atera orduko antolatzaileek
prest izango dituzte herri bazkarirako
jarritako mahaiak. Frontoian bertan
ospatuko da 300 lagunentzat tokia
izango duen otordua. Antolatzaileek
herritar guztiei bertaratzera dei egiten
diete. 

Herri bazkarirako txartelak salgai
daude Etxebesten, Sekañan, Arrate
Zahar Egoitzan eta elkartean.

Helduek 20 euroren truke eros ditza-
kete; haurrentzat 15 eurotan.

Bertan, 1956, 1957 eta 1960. urte-
etan arraunean aritu ziren herritarrak
omenduko dituzte.

Bazkalostea girotzeko ere trikitixa
doinurik ez da faltako. Trikitilari saio-
arekin amaituko da larunbat honeta-
ko jai eguna. 

Liburu prestatzen
San Praixku jaiak ere jada ate joka

ditugu. Hilaren 8ko ekitaldiek bezala
Aginagako jaiek kresal usaina hartuko
dute. 

Aginagako traineruaren historia eta
istorioak liburu batean bilduko dira
eta San Praixkuetarako kalean izango
da. Iñaki Iturain oriotarra da aipatu-
tako lanaren egilea. Ez da ordea,
urteurren berezi honi lotutako ekital-
di bakarra izango. I. San Praixku trai-
nerilen bandera jokoan jarriko baita
jaietan.

Udan zehar ugaritzen joan dira
omenaldi eguna gertu zela

gogoratzen zuten banderola urdinak.
Balkoi askotan zintzilikatu dituzte,
Kontxako uretan Aginagak eskuratu-
takoaren oroigarria. 

Asko saldu dira, baina oraindik
eros daitezke Etxebesten, Sekañan,
Arrate Zahar Egoitzan eta elkartean.
San Praixkuetakoekin batera, espres-
ki egun horretarako prestatu dituzte
baita, kamisetak; alde batean garai-
pen urtea arraunekin. Kamisetaren
atzealdean, Aginagako traineruaren
argazki zahar bat ageri da.

Duela 50 urteko arraunlari
garaileei omenaldia, larunbatean 

Kamisetak eta 

banderolak salgai

Balkoi askotan ikus daiteke
ospakizunerako atera duten

zapia.

“Aginaga eta Usurbil atera
ginenean, hamabost entrena-
mendu besterik ez genituen
egiten. Eta guztiak ibaian”

ANDRES BRUÑO

ARITZ GORRITI _______________________

Punta-puntako arraunlariak

1931n kontxako badian aginagako lehen
traineruari atera zioten argazkia. patroia oriokoa

zen, arraunlari guztiak aginagakoak. 

batelen lehia bilbon. bizkaikaiko uretan ere,
tartean ziren aginagakoak. txapelketa jokatu
ondoren partehartzaileei atera zieten irudia. 

aginagaren lehen garaipen eguna kontxan.
arraunlariak ospakizun betean, 1957an bandera

lehen aldiz irabazi zuten egunean.

aginagarrak kontxatik kanpo eta beste
traineruetan ere lehiatu izan dira. adibidez,

zarautzen ere garaipena ezagutu zuten. 

Datorren irailaren 10etik 14ra
bitartean Usurbil Futbol
Taldeak datorren ikasturte-

rako antolatu duen Futbol Eskolan
parte hartu ahal izateko izen-ematea
egiteko aukera izango da 18.00etatik
20.00etara Harane futbol zelaian. Adin
eskolarreko benjamin mailako (8-9
urte) eta lehen urteko alebin mailako
(10 urte) neskei eta mutilei zuzendua
dago, eta zuzendari kualifikatu baten
gidaritzapean astean egun batez ordu
eta erdiz futbola landu ahal izango da
bertan.

2006. urtearen bukaeran Errealak,
Gipuzkoako Foru Aldundiak eta
Gipuzkoako Futbol Federakuntzak
oinarrizko futbola egituratzeko hitzar-
mena sinatu zuten, Gipuzkoako eremu-
rako. Hitzarmen honen babesean eta
Errealarekin harremanetan jarri ondo-
ren, Usurbil Futbol Taldeak, herrian fut-
bol eskola bat martxan jartzeko asmoa
du 2007/08 denboraldirako.  Urriaren
hasieran hasi eta maiatzaren amaiera arte
iraungo luke ekimen honek, eta astean
behin ordu eta erdiz bilduko dira hau-
rrak futbolaren inguruko ekintzak aurre-
ra eraman asmoz.

Eskola honek oinarrizko futbolak
adostutako irizpideak jarraituko ditu.
Herriko futbol taldeak egitasmo hau
aurrera ateratzeko giza baliabideak eta
baliabide materialak jarriko ditu. Lehen
urteko esperientzia honek balorapen bat
egiteko eta hurrengo denboraldietan
puntu ahulak hobetzeko balio izango
duelakoan daude antolatzaileak. 

Errealak egindako egituraketa kon-
tuan hartuta, Usurbilgo adin eskolarreko
benjamin mailako ( 8-9 urte ) eta lehen
urteko alebin mailako ( 10 urte ) neska
eta mutilentzat irekita izango da. Beraz,
1997, 1998 eta 1999. urteetan jaiotako
herriko haurrentzat bideratutako ekime-
na da urriaren hasieran hasi eta maiatze-
an amaituko dena.

Helburu nagusiak futbol baseko akor-
dioan jasotzen direnak dira, hain zuzen
ere: Gipuzkoako haur kopuru gehiena
futbolera gerturatu dadin bidea erraztu,
Kirol honen praktika modu espontaneo-
an egin dadin sustatu eta baldintza
hoberenetan praktikatu dadila. Futbol

eskolako jardueren artean ekintza osaga-
rriak burutuko dira, urtean zehar hau-
rrek bestelako alternatibetaz gozatu
dezaten: Zubietako Errealeko instala-
kuntzetara bisita, bideo emanaldia, beste
eskola batera irteera eta oraindik zehaztu
gabe dauden bestelako ekintzak.

Futbol eskolara etorri daitezkeen haur
kopurua ezin zutenez aurreikusi eta
udan ahal den lan gehiena aurreratzeko
asmoarekin, aurretiko izen-ematea izan
zen uztailean eta bertan herriko 10 hau-
rrek eman zuten izena. Orain, berriz,
irailaren 10etik 14ra arratsaldeko
18.00etatik 20.00etara zabalduko da
izena emateko epea eta aurretiko izen-
ematea egin zutenez gain, orduan ani-

matu ez zirenek ere horretarako aukera
izango dute Harane futbol zelaian.

Urte osoko kuota 150 eurotakoa izan-
go da eta futbol eskolarako izena eman-
go duten guztiek, nahita nahi ez,
Buruntzaldeko edozein udal-kiroldegiko
bazkide izan behar du. Futbol eskolak
ondorengo kirol materiala banatuko du
haurren artean: galtzerdiak, prakak,
entrenatzeko kamiseta eta jertsea.

Astean behingo saioa noiz izango den,
berriz, gurasoekin irailaren amaieran
egingo den bileran zehaztuko da, Eskola
kiroleko jarduerei kalterik ez eragitea
kontuan hartu nahi baita.

Futbol Eskolan izen-emateko garaia da

Datorren astelehenean zabalduko da izena emateko epea.

Usurbilgo pilota elkarteko pilota-
riek bi txapelketa desberdin ira-

bazi dituzte abuztuan zehar. Pasa den
abuztuaren 15ean jokatu ziren
Donostiako Trinitate plazako txapelke-
tako finalak eta senior mailan Enrike
Huizi eta Mikel Landak lortu zuten
garaipena Ojuel eta Aldazabal III 22-15
gainditu ostean.

Bestalde, Mikel Landa lasartearrak
beste txapelketa bat ere lortu zuen abuz-
tuaren 30ean. Xabier Errasti aginagarra-
rekin batera Zarauzko Frontoi Txikian
abuztuan zehar jokatzen den Zaporra
Memoriala eskuratu zuen senior mailan.

Herriko pilota elkarteko pilotariek ez
zuten hutsegin txapelketa honen XLIII.
edizioan. Oiaga eta Esnal profesional
ohiak izan zituzten aurrez aurre senior
mailako finalean eta 22-12 irabazi
zuten. Partida hasieran hernaniarrak
izan ziren nagusi. 7-2 aurreratu ziren
markagailuan, baina pixkanaka-pixka-
naka neurketan sartzen joan zen Errastik
eta Landak osatutako bikotea. Honela,
10-10 berdindu ostean, erabateko nagu-
sitasuna agertu zuten. Xabier Errastik
tanto politak egin zituen aurreko koa-
droetan eta Mikel Landak ondo eutsi
zien hernaniarrei atzeko koadroetan.

Herriko pilotariak garaile

JOSU ARANBERRI ________________________



Zarauzko 
Euskal Jaira joateko 
tren zerbitzu berezia

Igande honetan ospatuko da
Zarautzen Euskal Jaia. Hori dela eta,

gaueko tren zerbitzu berezia eskainiko
du Euskotrenek.

Irailak 9 igandea

Informazio gehiago Euskotreneko web-
gunean, euskotren.es helbidean, edo
honako telefono zenbakian: 902 543 210.

Irailak 6, osteguna
Acha-Orbea, Hipodromo 6 Lasarte

Irailak 7, ostirala
Urbistondo, San frantzisko 1, Lasarte

Irailak 8,  larunbata
Acha-Orbea, Hipodromo 6 Lasarte
Iturralde, Bordaberri 1 Usurbil

Irailak 9, igandea
Acha-Orbea, Hipodromo 6 Lasarte

Irailak 10, astelehena
Acha-Orbea, Hipodromo 6 Lasarte

Irailak 11, asteartea
De Miguel, Nagusia 32 Lasarte

Irailak 12, asteazkena
Urbistondo, San frantzisko 1, Lasarte

Irailak 13, osteguna
Gil, Nagusia 24 Lasarte

Irailak 14, ostirala
Acha-Orbea, Hipodromo 6 Lasarte

Irailak 15, larunbata
De Miguel, Nagusia32 Lasarte
Oa Kontzeju Zaharra 11 Usurbil

Irailak 16, igandea
De Miguel, Nagusia32 Lasarte

GOARDIAKO FARMAZIA,GAUEZ
J. Etxebeste Farmazia 
Elkano 2 kalea, Hernani  943 55 20 87 (gaue-
ko guardia 22:00etatik 09:00ak arte)

2007ko egutegia noaua.com webgunean

Astelehenean odola
emateko aukera izan zen

Aurreko astelehenean, hilak 3,
odola emateko deialdia egin

zuen Usurbilgo Odol Emaileen
elkarteak. Asko izan ziren anbula-
toriora hurbildu ziren herritarrak. 

Datorren hitzordua azaroaren
5ean izango da, astelehenez. 

Irailaren 3an 
zabaldu zuten

berriz ere KzGunea

Irailaren 3tik berriz ere zabalik
dago KzGunea, arratsaldeko

16:00etatik 20:00etara. Informazio
gehiago KzGunean edo honako tele-
fono zenbakian: 943 36 14 12.

Eguneko goardiako farmaziak

Usurbil aZarautz 
23:03 23:20   
00:03 00:20
01:03 01:20
02:03 02:20
03:03 03:20
04:03 04:20
05:03 05:20

Zarautz aUsurbil 
23:38       23:54   
00:38 00:54
01:38 01:54
02:38 02:54
03:38 03:54
04:38 04:54
05:38 05:54

Irailak 8, larunbata
Aginagak Kontxako bandera irabazi

zueneko 50. urteurreneko ospakizuna.
12:00etan meza. 14:00etan herri bazkaria
frontoian. Txartelak salgai Etxebesten,
Sekañan, Zahar Etxean eta soziedadean.  

Irailak 18, asteartea
“Diabetes kasuan izan beharreko ardu-

ra”, Xabier Susperregiren hitzaldia
18:00etan Sutegin. Antolatzaileak: Gure
Pakea, Kutxa. 

Irailak 19, asteazkena
“Arnasten ikasiz, bizia luzatuko dugu”,

Xabier Susperregiren hitzaldia 18:00etan
Sutegin. Antolatzaileak: Gure Pakea,
Kutxa.   

Irailak 21 / Irailak 23
Santueneko festak.

Agenda

Herrialde ezberdinetako euskal-
dunen artean harremanak sen-

dotzea da jai honen xedea. Usurbilen
antolatu zen lehen edizioa, 2002ko api-
rilaren 21ean. Geroztik, herrialdez
herrialde errepikatu den festa izan da.
Aurten, Hazparnek antolatuko du
Elkartasuna, Etorkizuna festa.
Hitzordua, larunbat honetan. Hara
joateko autobusa antolatu da. 

Egunpasa ederra antolatu dute.
Herrialde ezberdinetako kultur ekital-
diekin osatu dute aurtengo Elkartasuna,
Etorkizuna festa. Bertan izango dira,
besteak beste, Usurbilgo trikitilariak eta
bertsolariak. 

Goizean kalejira Hazparnen barrena.
13:00ean zintzur-bustitzea eta 14:30ean
herri bazkaria Hazparneko ezker pare-

tan. 16:30ean hasiko da kantu, doinu
eta dantza ikuskizuna. 

Hazparnera joateko autobusa antola-
tu du Usurbilgo Nafartarrak taldeak.
Goizeko 9:00etan irtengo da autobusa
kiroldegitik. Aldez aurretik izena emate-
ko orrialdea Txiribogan ipini dute.

“Elkartasuna, Etorkizuna” festara
joateko autobusa antolatu dute

Larunbat honetan ospatuko da
jaia; aurten Hazparnen izango da.

GAZI, GOZO, GEZA

JAIOTZAK
-Naddi Zabaleta Urdanpilleta
Ekainaren 30ean.

- Enaitz Iñiguez Astobiza
Uztailaren 10ean.

- Eneko Eizagirre Camino
Uztailaren 11n.

- Iraia Almandoz Ezkurra
Uztailaren 12an.

- Nahiane Garcia Usandizaga
Uztailaren 12an.

- Elaia Orbegozo Landa
Uztailaren 15ean.

- Xabat Zuriarrain Zuloaga
Uztailaren 16an.

- Aritz Urkijo Aristizabal
Uztailaren 21ean.

- Maddi Eizagirre Marios
Uztailaren 23an.

- Aratz Pellejero Labaka
Uztailaren 26an.

- Aimar Estevez Makazaga
Abuztuaren 10ean.

- Maddi Borregero Fernandorena
Abuztuaren 27an.

HILDAKOAK

Juan Antonio 
Eizagirre Azpiroz
Abuztuaren 27an
hil zen 80 urte
zituela. Zubieta.

Mercedes Añorga
Goenaga
Abuztuaren 27an
hil zen 90 urte
zituela. Kaxkoa.

ETXEBIZITZA

- Pisua alokatu nahiko genuke. Ama-alaba
gara. Alokatzeko pisurik baduzu dei ieza-
guzu: 616 59 11 99.

- Etxe bat salgai Nagusia kalean, 90 metro
karratu, 3 logela, 2 komun, egongela
handia, sukaldea, 9 metro karratuko gan-
bara, dena amueblatuta. 55.000.000pta.
625 702 539.

- Usurbilen pisu bat alokatu nahi dut.
Presazkoa da. 627285904.

- Bizkarre kalean pisua salgai: 2 komun,
sukaldea, sala, 3 gela, ganbara eta garajea.
48.000.000 pta. 650 938 489.

- Salgai. Kaxkoan, 3 logelako etxea trastero-
arekin. Garajea aukeran. 685731792

-Bi gela edo gela bateko apartamentu baten
bila nabil Usurbilen. 687 650 066 (Maria).

SALEROSKETAK / GARAJEAK

- Moto bat saltzeko, Richoo RR beltza, 49
cm3. 649 302 733 (David). Ondo zain-
dua, “extra” asko.

- Estrenatu gabeko Aprilia Scoter SR 50
motoa saltzen dut. 649 356 081.

LANPOSTUAK

Lan-eskaintzak
- Astean bi egunetan etxeko lanak egin eta

tarteka umea zaintzeko pertsona baten
bila nabil. Irailetik aurrera hasteko.
627278907.

-Benta tabernan lan egin nahi baduzu deitu:
685 757 962.

- Kamarero edo kamarera euskaldun bat
behar da Zumeta jatetxean. 943 362713.

-Urte osoz, astebukaeratan lan egiteko zerbi-

tzari baten bila gabiltza. 943366710.

Lan-eskaerak
- Fisikako ikaslea, uda honetan matematika

eta fisikako klaseak emateko prest.
943 37 12 77 / 685 772 602 (Nerea).

- Pertsona helduak zein haurrak zaintzeko
edo etxeko lanak egiteko neska bat
eskaintzen da. 677343326

- Emakume bat eskaintzen da etxeko lanak
egiteko, pertsona helduak zein haurrak
zaintzeko. 630274906

-Emakume bat eskaintzen da umeak edo
pertsona helduak zaintzeko. 676221378.

- Neska bat eskaintzen da umeak zaintzeko
zein etxekolanak egiteko. Egun osoko
disponibilitatea. 679742413.

- Portalak eta eskailerak garbitzeko neska bat
eskaintzen da. Esperientzia horrelako
lanetan. 690 784 113.

- Oporretako, ospakizunetako, edozein
motatako bideoak montatzen dituen pro-
fesionala eskaintzen da. 943555835/ 617
242 660.     

- Etxeko lanak egin, pertsona helduak zain-
du edo jatetxe batean lan egiteko prest
nago. 610 669 335.

- Neska bat eskaintzen da etxeko lanak egite-
ko eta umeak zein pertsona helduak zain-
tzeko. 618434990.

- Etxeko lanak egiteko edo pertsona helduak
zein haurrak zaintzeko emakume bat
eskaintzen da. 620646769.

-Arratsaldetan lan egiteko mutil bat eskain-
tzen da. 664 774 024.

BESTELAKOAK / GALDUTAKOAK

- Txakur-kumeak oparitzen ditugu, hiru

hilabetekoak. 943 36 33 06.
- Pottoka salgai, kalifikatua eta subentzioa

jasotzen ari dena. 626 220925.
- Egurrezko aulkiak salgai. Aritz egurrez egi-

nikoak. 943 36 20 49.
- Salgai bixkientzako aulki bat, Red Castle

markakoa, osagarri guztiekin: burbuja,
zakua... 943 36 07 54 (Ana).

- Lur zatitxo bat hartuko nuke, baratz txiki
bat osatzeko. 615744076. 

- Bigarren eskuko trikitixa bat erosiko nuke.
656 76 52 13.

- Auñamendi enziklopediaren 80 tomo
dauzkat saltzeko prezio oso onean.
635733984.

-Benelli repetidora salgai 600 euro.  645
735750.

- Mercedes Vito Mixta 112CDI bat saltzen
dut. Aire egokitua, kristal tintatuak,
bigarren bateria, berogailu autonomoa,
aurreko eserlekuak birikariak, dena hor-
nitua, ASR... 610 431 999.

-Faema markako lau besoko kafetera bat
daukat salgai. 645708191.

-5 urte dituen Renault Megane Coupe bat
daukat salgai. 637 760 852.

-Bizirik edo jateko garbituta antxumeak sal-
gai. Baita bertako babarrun beltza eta
baserriko oilaskoak ere: 664 774 024.

- Snow egiteko tabla bat fijazioekin salgai.
Tf: 679 185 102.

- Argazki zaharrak berritzen eta txukuntzen
dira. Baita ezkontza, opor edota beste
edozein ospakizunetako bideoak editatu
ere. 617 242 660/ apore@euskalnet.net

- Bustner Fun modeloko 5 pertsonentzako
karabana salgai. Tf. 629 680 214.

Zorionak Xanti, Arantza eta
Aitziber! Zenbat urte egin
dituzue? Ia zahartzen ari zarete.
Muxu handi bat familiaren partez!

Zorionak
Enetz eta
Zorionak
Xuban!
Abuztuaren
17an Enetzek urteak egin zituen eta
Xubanek 25ean. Muxu bana etxe-
koen partez!

Zorionak
Ekain!
6 urte handi
beteko dituzu. 
Muxu potolo
potoloak Ibai, 
Aitatxo eta Amatxon partetik.

Gure Printzesak
6 urte betetzen
dituen eguna
iritsi da!
Zorionak Eider,
eta muxu handi
bat, Oihana, aitatxo eta
amatxoren partez.

Zorionak Xabier eta Ramon!
Oraingo honetan ere azken
ostiraleroko hitzorduan elkar-
tu gara frontoi atzean, zuen
eskubideen aldeko aldarrika-
penean. Belarri tiradizo
batzuk har ditzazuela gure
partez elkartasun eta maitasun
osoz. Animo eta eutsi goiari!
Preso eta iheslariak etxera!!

Oharra: Jaiotzak, Usurbilgo Bake Epaitegitik jasotako datuak.
Merkatu Txikirako mezuak, zorion agurrak, hildakoen edota jaio-
berrien aipamenak orri honetan ikusi nahi badituzu, honako telefo-
no zenbakira deitu bulego orduetan: 943 360 321. 
E-postaz igorri bestela: erredakzioa@noaua.com






